
MAKTABGACHA TA’LIM MUASSASALARIDA MUSIQA TA’LIMI VA TARBIYASINING 

O’RNI 

 

O’. R. Ibodov 

Buxoro davlat universiteti San’atshunoslik fakulteti 

Musiqa ijrochiligi va madaniyat 

kafedrasi o’qituvchisi  

 

Annotasiya: Maktabgacha ta’lim muassasasidagi musiqa ta’limi va tarbiyasining 

vazifasi bolalarni Vatanga sadoqat, do‘stlik, tinchliksevarlik, mehnatga muhabbat ruhida 

kamol toptirish ularning musiqaviy didi bilan estetik saviyasini oshirishdan iboratdir. 

Musiqa  tarbiyasi bolalarga musiqa tinglash, qo‘shiqlarni kuylash musiqa bilan harakatlarni 

bajarish, musiqa asboblarini chalish, musiqa va musiqa ijrochilari haqidagi kitoblarni o‘qish, 

teatr konsert singari musiqaviy faoliyatning har xil turlarini o‘rganishdan iboratdir. Musiqa 

tinglanganidan keyingi bolalardagi fikr almashuvlar juda katta tarbiyaviy ahamiyatga ega 

bo‘lib, bu bilan bolalar o‘rtasida bir-birlarini anglash ruhi va o‘zaro ishonch vujudga keladi.  

Kalit so’zlar:  Musiqa  tarbiyasi, musiqa tinglash, vatanga sadoqat, do‘stlik, mehnatga 

muhabbat,  estetik, musiqiy did, vazifa. 

 

Musiqa rahbarining bolalar diqqatini qo‘shiq mazmuniga jalb qila olishi, bolalarda 

o‘zlari ijro etadigan musiqa asarlarini emotsional ma’nosini anglashga intilishini vujudga 

keltirish, ularning olam haqidagi tushunchalarining muvaffaqiyatini ta’minlaydi.  Bola 

musiqaga qarab harakat qilar ekan, unda beixtiyor emotsional moyillik va ritmni his etish 

shakllanadi. Hozirgi kunda bolalarni estetik ruhda tarbiyalash uchun kerakli hamma shart 

sharoitlar mavjuddir. “Yoshlar markazlari”, “Bolalar va o‘smirlar ijodiyoti markazi”, mo‘zey, 

teatrlar, kutubxona va madaniyat uylari bolalarning sevimli maskaniga aylangan.  

Rahbar avvalo, bolalarni  musiqa  olamiga  olib kirarkan, bolalarda musiqaga  bo‘lgan 

qiziqishlarini oshirishga, musiqiy tilni tushuntirishga, dunyoqarashini shakllantirishga, 

musiqiy didini o‘stirishga, go‘zallikni his  qilishga, musiqiy o‘quvini rivojlantirishga harakat 

qiladi. Musiqa  ta’limining o‘ziga xos yo‘naltirilgan ma’lum bir  vazifalari ham  mavjuddir. 

Maktabgacha ta’lim muassasalarida musiqa rahbari musiqa mashg‘uloti yordamida 

qo‘yidagi vazifalarni  amalga  oshirishni  maqsad qilib qo‘yadi. 

1.Bolalarga musiqaga ixlos uyg‘otish, musiqiy qobiliyatini ( ritm  tuyg‘usi, musiqaviy 

diqqati, tasavvur  va xotirasini, badiiy  didini) o‘stirish. 

2. Bolalarda milliy merosimizga e’tibor,  ona-Vatanga muhabbat  hissini tarbiyalash, 

jamiyatga  foyda keltirishga ishtiyoq,  farzandlik,  Bolalik va jamoatchilik  oldidagi  burchini  

anglash,  do‘stlik,  o‘rtoqlik, insonparvarlik  tuyg‘ularini  tarkib toptirish didsizlik, xunuklik, 

g‘oyasizlik, tubanlik kabi salbiy hislarga nisbatan murosasiz bo‘lishni tarbiyalash.  

3. Bolalarning badiiy ijodkorlik qobiliyatini o‘stirish, ularning hayotga, o‘qishga, 

mehnatga va turli hatti-haraktlarga go‘zallik olib kirishi qobiliyatini  rivojlantirish, o‘z-o‘ziga 

va atrof muhitdagi barcha nasalarga go‘zallik kirita olishga o‘rgatish.  

Musiqa mashg‘uloti ma’lumki, xorda kuylash, musiqa savodi, kuylash kabi asosiy 

musiqa faoliyatlarini o‘z ichiga oladi va bolalarni ular bilan tanishtirishni o‘z oldiga maqsad 

qilib qo‘yadi. Mashg‘ulotning har bir turida doirachalar, shaqildoqlar, uchburchak kabi turli 

bolalar musiqa asbobidan chalib, kuy va qo‘shiqlarga mos raqs elementlarini bajarish, 

musiqa asboblarining chalinishi, qo‘l harakatlari bilan imitatsiya qilish, chapak kabi 

elementlardan keng foydalanish  yanada qiziqarli va jozibali bo‘lishini ta’minlaydi.  

Musiqa mashg‘uloti avvalo bolalarni dunyoqarashini o‘zgartirib, madaniyatli, estetik 

jihatidan barkamol bo‘lib o‘sishlarida munosib o‘rin tutadi.  Musiqani idrok etishga, musiqa 

nazariyasi, musiqa adabiyoti va tarixini, milliy qadriyatlarimizni o‘rgatadi va san’at 

durdonalari  bilan tanishtiradi, vokal-xor malakalarini rivojlantiradi, musiqiy qobiliyatini 

o‘stiradi, hamda unga bo‘lgan ehtiyojlarni qondiradi.  

Musiqa mashg‘ulotlarida rahbar bolaga dastavval bor  musiqani eshita bilishni 

o‘rgatadi, musiqa mazmunini, go‘zalligini tushunishiga, musiqaga bo‘lgan qiziqishini va 

ixlosini o‘yg‘otishga, musiqiy tushunchalarni, musiqa qirralarini, turlari va shakllarini, 

janrlarini ochib beradi va madaniy ozuqa beradi. Musiqa ta’limiy jarayonlarni sifatli  amalga 

oshirish uchun, avvalo rahbarning qanday malaka va qobiliyatga ega ekanligiga bog‘liqdir. 

 Rahbar o‘z kasbini mutaxassisi bo‘lishi, musiqani quvonch, baxsh etadigan jonli 

san’at sifatida sevishi, unga ehtirosli munosabatda bo‘lish hamda o‘zi sevmaydigan 

narsalarga bolalarda muhabbat o‘yg‘ota olmasligini, hech qachon unutmasligi lozim. 

Rahbar o‘z o‘rni va qadrini bilish kerak. Mashg‘ulotda rahbar obyekt, bolalar esa subyekt 

bo‘lishlari lozim. Rahbar barcha ma’naviy kuchlarini safarbar etish, g‘oyatda bardoshli, 

bolalarni va o‘z ishini chinakam sevish kerak.    

Kuylash faoliyati bolalarning musiqa o‘quv qobiliyatlarini hamda ijrochilik 

malakalarini rivojlantirish uchun zarurdir. Guruhda jamoa bo‘lib kuylash jarayonida bola o‘z 

ovoz ijrosini boshqaradi, o‘rtoqlarining ijrolarini eshitib kuzatadi va ular bilan birga 

jo‘rnavozlik qilishga intiladi.  Tinglash va kuylash o‘quv dasturi ta’lim mazmuning asosini 

tashkil etadi. Bolalarda kuylash va tinglash faoliyatlarini o‘rganishi bilan birga cholg‘uchilik, 

musiqali harakatlar hamda ijodkorlik faoliyatlari ham har tomonlama rivojlantiriladi, bilim 

va malakalarni o‘zlashtirish va musiqiy tavsiflarni ushbu faoliyatlar vositasida egallash 

imkoniyatlari yaratiladi.  

Musiqa ijodkorligi faoliyati  bu faoliyat bolalarda musiqiy tafakkur, izlanish va 

ijodkorlik malakalarini o‘stira borish uchun katta ahamiyatga egadir. Bu faoliyat bola 

ijrosida doira chertib jo‘rnavozlik qilish, kuy ohanggiga mos harakatlarni xususan, raqs 

harakatlarini topish, she’r parchasiga kuy bastalash kabi ijodkorlik amaliyotlari bilan 

bajariladi. Musiqali harakatlar, cholg‘uchilik va ijodkorlik faoliyatlarini amalga oshirishda 

o‘yin uslublaridan keng foydalanish tavsiya etiladi. Ushbu faoliyatlar zamiri ko‘proq o‘yin 

xususiyatlari bilan bog‘liqdir. Yangi o‘quv dasturida tinglash va kuylash uchun asarlar talab 

darajasida berilgan. Musiqiy asarlarni guruh imkoniyatlari va o‘quv yilining muhim 

sanalariga muvofiq tarzda tanlab o‘qitish imkoniyatlarini beradi.  

